თემა 9
მითრაიზმი
მითრა უძველესი არიული ღვთაებაა. სიტყვა „მითრა“ ავესტაში გვხვდება და პირობას, შეთანხმებას ნიშნავს, სანსკრიტში კი მეგობარს ან კავშირს აღნიშნავს. ამდენად, მითრა არის ღვთაება, რომელიც იცავს შეთანხმებას ადამიანებს შორის. ამისთვის ის სამყაროს ათასი ყურით და ათი ათასი თვალით აკვირდება (მიჰრ-იაშტი). ეტიმოლოგიურად ამ სიტყვას უკავშირდება საკუთარი სახელები მითრიდატი და დიმიტრი (მითრას ერთგული), ასევე სიტყვა მეტროპოლია (მითრას ანუ მზის ქალაქი) და მისი შემოკლება - მეტრო.

მითრა ფიგურირებს როგორც ძველ ინდოელთა რწმენაში, ისე ძველ ირანელთა რელიგიურ წარმოდგენებში, კერძოდ, ზოროასტრიზმში. ძველი ინდური რელიგიური ძეგლების - ვედების მიხედვით, მითრა სხვა ღვთაებებთან ერთად დიადი ქალღმერთის - ადიტის - უსაზღვრო სივრცის შვილია და მზესთან იგივდება. რიგვედაში მითრა მთავარ ღვთაება ვარუნასთან (ადიტის ძე, ოკეანის ღმერთი) ერთად განუყრელად მოიხსენიება როგორც მითრა-ვარუნა, რომელიც ნათლისა და ბრწყინვალე ცის ღვთაებაა და ყოველგვარი სიკეთისა და სიცოცხლის წყაროდ მიიჩნევა. ეს ტყუპი ღვთაება ყოვლისმცოდნე და ყოვლისმხილველია. ორივე ერთ ეტლში ზის, ერთს ფიქრობენ და სამყაროსაც ერთად განაგებენ. მითრა ირანულ სამყაროშიც მჭიდროდ უკავშირდებოდა მზეს. ფალაურ ენაზე იგი მოიხსენიება, როგორც „მიჰრი“, რაც მზეს ნიშნავს (დღევანდელი სპ. მეჰრ). მას ეძღვნებოდა ზოროასტრული კალენდრის მეშვიდე თვე. „ბუნდაჰიშნის“ მიხედვით,მითრას სიმბოლოდ იის ყვავილი აღიქმებოდა. იგი მოიხსენიება მთავარი ღვთაების - აჰურა მაზდას გვერდით. ავესტაში მითრა არის შუამავალი ადამიანსა და ღმერთებს შორის. მას ქმნის აჰურა მაზდა, როგორც აჰრიმანთან დასაპირისპირებელ ძალას. იგი აღიქმებოდა აჰურა მაზდას წარგზავნილ მხედართმთავრად, ხოლო ვარსკვლავები - მის არმიად. მითრა მიქროდა საომარი ეტლით, ოქროს მუზარადით, ვერცხლის ჯაჭვის პერანგით, სამართლიანობით, გამარჯვებით, წმინდა სწავლებით დემონების დასამხობად.
თავდაპირველად მითრას საკმაოდ მოკრძალებული ადგილი ეჭირა ინდოირანულ ღვთაებათა პანთეონში, მაგრამ თანდათანობით მისი მნიშვნელობა გაიზარდა. მითრა პოპულარული გახდა არა მარტო ირანსა და მცირე აზიაში, არამედ რომშიც და პირველი ათასწლეულის დასაწყისში მთელი დასავლეთი სამყარო მოიცვა. იყო დრო, როცა მითრას იმპერია ინდოეთიდან რომის იმპერიის შორეულ საზღვრებამდე იყო გადაჭიმული. ყველას, ვისთვისაც სიტყვას და პირობას დიდი მნიშვნელობა ჰქონდა, განსაკუთრებით ვაჭრები და მეომრები, მითრას ეთაყვანებოდნენ. პლუტარქი მითრაიზმს „ჯარისკაცების რელიგიას“ უწოდებდა და თვლიდა, რომ მითრას კულტი ხმელთაშუა ზღვის ქვეყნებში პირატებმა შეიტანეს. რომაელები მას „დაუმარცხებელ მზეს“ ეძახდნენ და ტაძრებს უშენებდნენ. 
ამგვარად, შეიძლება ითქვას, რომ მითრას კულტის განვითარებაში სამი მომენტი გამოიყოფა:
1.   მითრა, როგორც არიული ღვთაება, რომელიც ინდური და ირანული რელიგიური პანთეონების ერთ-ერთი ღვთაებაა.

2. მითრას ინდური და ზოროასტრული პანთეონიდან გამოყოფა და მცირე აზიაში დამოუკიდებელ ღვთაებად გავრცელება.

3. მითრაიზმის, როგორც რელიგიის, ჩამოყალიბება და განვითარება ორი მიმართულებით: აღმოსავლური მითრაიზმი, რომელმაც არსებობა სპარსული რელიგიების კალაპოტში გააგრძელა და დასავლური მითრაიზმი - სინკრეტული კულტი, რომელიც აერთიანებს ზოროასტრიზმს, ბერძნულ ფილოსოფიასა და მისტერიებს და ბაბილონურ ასტროლოგიას. 

ქერმანშაჰრსა და ტავრის მთებში ნაპოვნი მითრას ბარელიეფები ამტკიცებენ მის პოპულარობას როგორც აღმოსავლეთში, ისე დასავლეთში. ქერმანშაჰრში თაჯ’ი ბოსთანის ბარელიეფზე (1) ცენტრში დგას სასანიდი მეფე არდაშირ პირველი, რომელიც იღებს გვირგვინს აჰურა მაზდასგან. ორივე მათ ფეხთქვეშ განრთხმულ მტერზე დგას. არდაშირის მარცხნივ დგას ლოტოსის ყვავილზე მდგარი მითრა, რომელიც ქურუმის სამოსშია გამოწყობილი, თავზე მზის სხივებიანი გვირგვინი ადგას და ხელში ქურუმის კვერთხი - ბარსამი უჭირავს. ტავრის მთის (სომხეთი) ბარელიეფზე (2) კი გამოსახული არიან ანტიოქე I (69-31 წწ.) და მითრა ფრიგიულ ქუდში. 
მითრას დაბადების დღეს 25 დეკემბერს აღნიშნავდნენ. მის დაბადებას ხან წყალზე მოლივლივე ოქროს კვერცხს უკავშირებენ, ხან - კლდეს. ერთ-ერთი ლეგენდის მიხედვით, მითრამ გაიარა მიწიერი გარდასახვა, ხორცი შეისხა და კლდიდან მოევლინა სამყაროს. მისი საოცარი დაბადება მწყემსებმა დაინახეს და მას თაყვანი სცეს. არსებობს მითრას გამოსახულება, რომელზეც ყრმა მითრა ჩირაღდნით ხელში ამოიზრდება ქვიდან.  თავისი მიწიერი არსებობის პერიოდში მითრამ ბევრი ხალხი იხსნა განსაცდელისგან, განსაკუთრებით დიდი წარღვნის დროს, გვალვის დროს გამოადინა  კლდიდან წყალი და ხალხი მომაკვდინებელ წყურვილს გადაარჩინა, ასევე იხსნა ისინი ყოვლისშემმუსვრელი ცეცხლისგან. მიწიერი მისიის დასრულების შემდეგ მითრამ ღმერთებისთვის გრანდიოზული ნადიმი გამართა და ცეცხლოვანი ეტლით ცად ამაღლდა. მითრას ნადიმი გამოსახულია II-III საუკუნეების ორმხრივ ბარელიეფზე (ლუვრის ექსპონატი). ბარელიეფის უკანა მხარეს (3) გამოსახულია მითრას ნადიმი მზისა და მთვარის ღმერთებთან. ნადიმს ესწრებიან მითრას მუდმივი მხლებლები - კაუტი და კაუტოპატე, რომლებიც მზის ამოსვლასა და ჩასვლას განასახიერებენ: კაუტს უჭირავს ზევით აღმართული ჩირაღდანი, კაუტოპატეს კი - ძირს დაშვებული. ორივეს სპარსული სამოსი აცვია, რაც ამ კულტის აღმოსავლურ წარმომავლობას ადასტურებს. მითრაისტებს სწამდათ, რომ სამყაროს აღსასრულისას მითრა კვლავ მოევლინებოდა დედამიწას კაცთა მოდგმის განსასჯელად. 

მითრაიზმში მიღებული იყო მკვდართა აღდგომისა და  სულის უკვდავების  რწმენაც. მითრაიზმის მიხედვით, სული თავდაპირველად ცხოვრობს მერვე ცაზე. იქიდან ის ჩამოდის მიწაზე ადამიანის სხეულში, ადამიანის სიკვდილის შემდეგ კი უკან ბრუნდება და თუ მართალი პიროვნება იყო, ადვილად აღწევს მერვე ცამდე. სანამ მერვე ცისკენ სვლას დაიწყებს, სულმა უნდა გაიაროს მითრას სასამართლო. თუ სიკეთე სჭარბობდა მის ამქვეყნიურ ქმედებებში, მას გზა ეხსნება მერვე ცისკენ. მაგრამ მანამდე მან უნდა გაიაროს შვიდი სფერო. თითოეულ მათგანს აქვს თავისი კარი, რომელსაც ზეციური მცველები იცავენ. სულმა უნდა იცოდეს საღვთო სიტყვები, რომელთა წარმოთქმაც ამ კარს აღებს და სულს დაუბრკოლებლად წინსვლის საშუალებას აძლევს. თითოეულ სფეროში სული ტოვებს ერთ რომელიმე ამქვეყნიურ თვისებას, რომელიც მიწიერი ცხოვრების დროს შეიძინა. ამრიგად განიწმინდება ის ყოველივე ამქვეყნიურისგან და ააღწევს მერვე ცაზე, სადაც იცხოვრებს მარადიულ, უსასრულო ნათელში და დატკბება ნეტარებით.  ხოლო თუ ადამიანის ამქვეყნიურ ცხოვრებაში ბოროტება სჭარბობდა, სული ჯოჯოხეთში, აჰრიმანის სამეფოში ხვდება და ათასგვარ სატანჯველს განიცდის.
დასავლური მითრაიზმი
ძველ რომში, ისე როგორც აღმოსავლეთში, მითრაიზმმა იმპერატორების სიმპათია დაიმსახურა, რადგან მათი ძალაუფლება დამოკიდებული იყო მეომრებზე, რომლებიც მითრას ეთაყვანებოდნენ. პირველი იყო ნერონი (14-37), რომელმაც სომხეთის მეფისგან მითრასა და მზის  სიმბოლო - მრგვალი სხივებიანი გვირგვინი მიიღო საჩუქრად. სწორედ ამ გვირგვინიდან იღებს სათავეს სამეფო ძალაუფლების გამომხატველი ეს რეგალია. რომის იმპერიაში მზისა და მითრას თაყვანისცემა ერთმანეთს შეერწყა და მითრამ მიიღო ტიტული: „დიადი ღმერთი - ჰელიოს მითრა“. ანტონიუსების პერიოდიდან იწყება ამ რელიგიური კულტის სწრაფი აღზევება. ანტონიუს პიუსმა (138-161) ოსტისში მითრას ტაძარი აუგო (9). სეპტიმიუს სევეროსმა (193-211) რომში ავენტინზე ააგო მითრას ტაძარი და ეს ღვთაება მთელი რომის საყვარელი კულტი გახადა. მის დროს რომში არაერთი მიწისქვეშა აკლდამა მითრეუმად გადააკეთეს. მაგრამ რომში მითრაიზმის ძლიერების ზენიტად მაინც იმპერატორ ავრელიანეს (270-275) მმართველობა ითვლება. მან გაატარა რელიგიური რეფორმა და 25 დეკემბერი მზის დაბადების დღედ, ხოლო მზის, იგივე მითრას ღვთაება იმპერიის მთავარ ღვთაებად გამოაცხადა. ავრელიანემ აღმართა მითრას ტაძარი მარსის ველზე და ქურუმთა მთელი წყება დაუდგინა მომსახურედ. მითრას ეთაყვანებოდა დიოკლიტიანეც, რომელმაც თავისი იმპერიის ტერიტორიაზე აღმოსავლური ქვეყნების მიბაძვით განუსაზღვრელი მმართველობა - დომინატი შექმნა და მითრას მიანიჭა ტიტული: „იმპერიის მმართველი“.
მთელ ევროპაში რომაელთა სამხედრო დასახლებების ტერიტორიაზე შენდებოდა მითრას ტაძრები - მითრეუმები. ლონდონში  ნაპოვნია მითრეუმის ნაშთები წმ. პავლეს ტაძრის ახლოს, ხოლო გერმანიაში - დიდი რელიეფი მითრას ცხოვრების ამსახველი 12 სცენით (10). მარტო რომში ასობით მითრეუმის ნაშთია აღმოჩენილი, მათ შორის ყველაზე დიდი არის კოლიზეუმის მიმდებარედ სენტ-კლემენცეს ტაძრის ქვეშ. 

დასავლური მითრაიზმის ისტორიაში გადამწყვეტი როლი ქრისტიანობამ ითამაშა. 323 წელს კონსტანტინეს და ლიცინიას არმიებს შორის გამართული ბრძოლა ფაქტიურად რელიგიური დაპირისპირება იყო.  დაუმარცხებელ ღმერთს საშინელი დარტყმა მიაყენეს: არა მარტო ფიზიკურად გაანადგურეს მისი მომხრეები, არამედ, რაც უფრო მთავარია, მათ გულებში მითრას დაუმარცხებლობის მითი შეარყიეს. მოგვიანებით იულიანე განდგომილმა სცადა მითრას კულტის აღდგენა და ანტიქრისტიანული ორი ვერდიქტი გამოსცა, მაგრამ ორივე მისი გარდაცვალებისთანავე გააუქმეს. 376 წელს ქალაქ რომის პრეფექტის ბრძანებით ვატიკანის ბორცვზე მდებარე მითრეუმი დაიხურა და მის ადგილზე წმ. პეტრეს ბაზილიკა აშენდა. დაიწყო მითრაისტების დევნა და მათი ტაძრების შებილწვა და ნგრევა. ქურუმები უკეთესი მომავლის იმედით მითრეუმებს თავად გმანავდნენ და აუქმებდნენ.  387 წელს იმპერატორმა გრაციანემ მითრაისტთა სარწმუნოებრივ კორპორაციებს ჩამოართვა ყოველვარი კაპიტალი და ამით საბოლოოდ შეარყია მათი არა მარტო აწმყო, არამედ მომავალიც. ყველაზე დიდხანს - V საუკუნემდე მითრაიზმი ქილიკიაში და ალპურ ზონაში ცოცხლობდა. 
მითრას დღესასწაულები.
მითრას ჯერ კიდევ უძველეს ხანაში ეძღვნებოდა საზეიმო რიტუალები და დღესასწაულები. მითრასთან დაკავშირებულ დღესასწაულებს ახსენებს დურისი, რომელიც  ძვ. წ. 340-276 ცხოვრობდა. ძველი სპარსული კალენდრის მეშვიდე თვის 15 რიცხვიდან იწყებოდა მითრას შვიდდღიანი დღესასწაული. წელიწადში ერთხელ გარკვეულ დღეს მითრას მიმდევრებს ეკრძალებოდათ ღვინო და ცეკვა და ამ დროს მხოლოდ მეფეს ჰქონდა დალევისა და ცეკვის უფლება.
მითრაიზმში არსებობდა სხვადასხვა დღესასწაული,რომლებშიც თვით მონარქებიც იღებდნენ მონაწილეობას. უპირველეს ყოვლისა ეს იყო მითრას დაბადების დღის აღმნიშვნელი დღესასწაული 25 დეკემბერს. ამ დღეს ქურუმები აღასრულებდნენ მსახურებას, რომელიც გამოხატავდა მზის კოსმოგონიური შობის საიდუმლოს. მეორე მნიშვნელოვანი დღესასწაული ემთხვეოდა ზაფხულის ბუნიობას. ამ დროს მზე შედიოდა ხარის ზოდიაქურ თანავარსკვლავედში და მას მსხვერპლად სწირავდნენ ხარს. მითრას შესაწირავი იყო თეთრი ცხოველები, დაუმუშავებელ მიწაზე მოყვანილი ველური ბრინჯი, ანადუღარი რძე, ორთქლზე მოხარშული ხორცი. ამ რელიგიაში საკრალურ ცხოველებად მიიჩნეოდნენ მამალი, როგორც განთიადისა და მზის სიმბოლო, ასევე ძაღლი და ზღარბი, როგორც მავნე ქვემძრომების გამანადგურებლები. დურისის ცნობით, მითრასთან დაკავშირებულ დღესასწაულებს ყოველთვის თან ახლდა მისტერიები.
მითრას მისტერიები
ზოგადად, მისტერია არის ძველი რელიგიების საკულტო წესი, რომლის აღსრულების ნება მხოლოდ მისტებს - განდობილებს ჰქონდათ. მისტერიების დროს ხდებოდა ღმერთებისა და ადამიანების გაიგივება. უძველესი მისტერიაა კორას მისტერია, რომელიც განასახიერებს ქალწულ პერსეფონას გატაცებას ჰადესის ეტლით (სიმბოლიზირებს ზამთარს) და მის დაბრუნებას ქვესკნელიდან (სიმბოლიზირებს გაზაფხულს). მისტერიების დროს ტაძრებს საზეიმოდ რთავდნენ, საკმეველს აკმევდნენ და იწყებოდა ცეკვები,რომლებიც ხშირად გიჟურ ორგიებში გადადიოდა. 

მითრას მისტერიები ძირითადად გაზაფხულის ბუნიობის დროს იმართებოდა. თამაშდებოდა მითრას საოცარი დაბადების, ბოროტ ძალებთან ბრძოლისა და უკანასკნელი ნადიმის სცენები. ტარდებოდა ღამით ან მითრეუმში ან ბნელ გამოქვაბულში. მისტერიებში მონაწილე ადეპტები ხელდასხმის შვიდ საფეხურს გადიოდნენ (გამოძახილი წარმოდგენისა, რომ გარდაცვლილის სული 7 ცას გადის):
I-III - მსახურები: „ყორანი“, „დაფარული“ და „მეომარი“, რომლებიც ისე ემსახურებოდნენ მისტერიის მონაწილეებს, როგორც ნადიმზე ემსახურებიან სტუმრებს. „ყორანი“სიკვდილს განასახიერებდა (გამოძახილი ძველი ირანული ჩვეულებისა, რომლის მიხედვითაც ღია ცის ქვეშ დატოვებულ მიცვალებულთა სხეულებს ყორნები ჭამდნენ). „დაფარულს“ სახეზე ვუალი ეკეთა და ხელში ლამპარი ეჭირა. ის განასახიერებდა ჭეშმარიტების სხივს, რომელიც ყოველდღიურობის ფარდით არის დაფარული. „მეომარი“ მუხლმოყრით იდგა და ხელ-ფეხი შეკრული ჰქონდა. ის განასახიერებდა ხელდასასხმელის ტანჯვას. 
IV-VI ფენა - მონაწილეები. ისინი თვალყურს ადევნებდნენ ცეცხლს და ტრაპეზის მომზადებას. მათ განეკუთვნებოდნენ ცეცხლოვანი, განმწმენდელი „ლომი“, „პერსეი“ - ადამიანური ინსტინქტების განადგურების სიმბოლო, რომელსაც ხელში ნამგალი და ცელი ეჭირა და „ჰელიოდრომი“ - მზის მოციქული, მზის სხივების შარავანდედით მოსილი ჩირაღდნიანი მეეტლე, რომელსაც ხელდასხმულთა სულები გამოჰყავს ჯოჯოხეთიდან.
VII ფენა - „მამა“, ციური ღვთაებრიობის მიწიერი გამოხატულება. მას ჰქონდა სიბრძნის საიდუმლო სიმბოლოები: სატურნის ნამგალი, კვერთხი და ბეჭედი. ყველა თემს თავისი „მამა“ ჰყავდა, მაგრამ იყო „მამათა მამა“ – „პაპ-ი“, რომელსაც ყველა თემი ემორჩილებოდა (აქედან მოდის კათოლიკეების პაპი). 
ხელდასხმის რიტუალი ცხოვრების ბოროტებისა და განსაცდელისგან თავის დაღწევას და წყვდიადიდან სინათლეში გადასვლას განასახიერებდა.  ხელდასხმისთვის შერჩეულ კანდიდატს - ადეპტს წინასწარ განწმენდის სხვადასხვა წესს ცეცხლის, წყლის, მათრახის საშუალებით უტარებდნენ. ხელდასასხმელი პირები ზამთრის სიცივეშიც კი შილიფად ჩაცმულები დადიოდნენ და განმარტოებით ცხოვრობდნენ. მითრაიზმში არსებობდა 80 სახის გამოცდა, რომელიც 50 დღიანი მარხვით სრულდებოდა. ყველა გამოცდა ადეპტს მიწისქვეშეთში უნდა გაევლო, რაც ფსიქოლოგიურ სტრესს იწვევდა. ამ გამოცდას ბევრი ვერ უძლებდა, ხოლო ვინც ყველაფერს გადაიტანდა, აძლევდნენ მზისა და მთვარის ემბლემას და აკურთხებდნენ. თავდაპირველად მას დააყენებდნენ უფსკრულის წინ, რომლის პირზე გადადგმული ერთი არასწორი ნაბიჯიც კი შეიძლებოდა საბედისწერო გამხდარიყო. იგი ხელების ცეცებით მიდიოდა გამოქვაბულის ბნელ ლაბირინთებში და გზას მხოლოდ გამოქვაბულის ბოლოს დანთებული ცეცხლი უნათებდა. ამავდროულად ესმოდა მხეცების გმინვა. უცებ კარი იღებოდა და ის მხეცების გარემოცვაში ხვდებოდა. ცხოველების ფორმებში გადაცმული ქურუმები მას თავს საშინელი ღრიალით ესხმოდნენ და შეიძლებოდა ჭრილობაც კი მიეყენებინათ. ამის შემდეგ ადეპტი გადადიოდა მეორე გამოქვაბულში, სადაც საშინელი წყვდიადი იყო, ჭექა-ქუხილის ხმები ისმოდა და ელვა ანათებდა. ამის შემდეგ გამოსაცდელი პირი დასამშვიდებლად მიჰყავდათ შენობაში, სადაც წყნარი მუსიკა უკრავდა. დამშვიდებულთან სამი ქურუმი მიდიოდა და ხელახალი შობის ნიშნად მკერდზე ცოცხალ გველს ესროდა, რაც მარადიულობის სიმბოლო იყო. შემდეგ ის შეჰყავდათ საიდუმლო ოთახში, სადაც ადამიანების ტანჯვას ხედავდა და მათ სასოწარკვეთილ ხმებს ისმენდა. ამის შემდეგ მას აცმევდნენ ზოდიაქოს ნიშნებით გაწყობილ მანტიას, მიჰყავდათ ძვირფასი ქვებით გაბრწყინებულ ტაძარში, სადაც  დიდი პატივით ეგებებოდნენ, როგორც „მითრას ლომს“. 
ტაუროქტონია
მითრაიზმის მთავარი სიმბოლოა ტაუროქტონია - ჭაბუკი, რომელიც ხარს კლავს (5). ის მითრეუმის ყველაზე გამოსაჩენ ადგილზე გამოისახებოდა. ტაუროქტონიაზე მითრა ახალგაზრდა კაცია, რომელსაც რომაული ტუნიკი აცვია და ფრიგიული ქუდი ახურავს. მას ერთ ხელში ხარის პირი უჭირავს, ხოლო მეორე ხელით  ხარს კისერში ხანჯალს ასობს. ჭრილობიდან გადმოსულ სისხლს ძაღლი და მორიელი სვამენ. მორიელი ცდილობს ხარის კვერცხებს შეწვდეს, რომ მისი მამაკაცური ძალა მოსპოს. როგორც წესი, იქვე გამოსახულია (6, 7, 8) მითრას მხლებლები - კაუტი და კაუტოპატე, მზისა და მთვარის ღმერთები და ზოგჯერ ყორანი, ლომი, გველი და თასი. 
ითვლებოდა, რომ ტაუროქტონიაში არის მითრაიზმის საიდუმლოს გასაღები. ფრანგი მეცნიერი კიუმონი ტაუროქტონიას ძველ ირანულ მითოლოგიას უკავშირებდა, მიუხედავად იმისა, რომ უცნობი იყო მითი, სადაც ჭაბუკი ხარს კლავდა. კიუმონს არგუმენტად მოჰყავდა შესაქმეს მითი, სადაც აირიმანი კლავს ხარს, რომლის სისხლისა და სხეულისგან სამყარო იქმნება. კიუმონის მტკიცებით, აუცილებლად იქნებოდა ამ მითის ვარიაცია, რომელშიც აირიმანს მითრა ანაცვლებდა. კიუმონის ავტორიტეტი იმდენად დიდი იყო, რომ ამ საეჭვო ვერსიამ 70 წელი გაძლო. მაგრამ 1971 წელს დევიდ იულანსმა წამოაყენა ვარაუდი, რომ ტაუროქტონია სხვა არაფერია, თუ არა ვარსკვლავური რუკა. 

მითრაიზმის გავრცელების დროს ხმელთაშუა ზღვის ქვეყნების მოსახლეობის სულიერი ცხოვრება ასტროლოგიური წარმოდგენებით იყო გამსჭვალული. ხალხს სწამდა, რომ ღმერთები ვარსკვლავების სამეფოში ცხოვრობდნენ და ვარსკვლავებს ღმერთების სახელებს არქმევდნენ. ასტროლოგია მჭიდროდ იყო დაკავშირებული მითრაიზმთან. ამ კულტის იკონოგრაფიაში მრავლადაა ასტროლოგიური სიმბოლოები და იულანსის მტკიცებით, ტაუროქტონიაც ასტრალური სიმბოლო იყო. იულანსის მოსაზრება ემყარება იმ ფაქტს, რომ ტაუროქტონიაზე გამოსახულ ყველა ფიგურას - ხარს, ძაღლს, გველს, მორიელს, ლომს, თასს - ზოდიაქოს ნიშანი შეესაბამება. იმას, რომ ეს უბრალო დამთხვევა არ არის, ისიც მოწმობს, რომ ცაზე ამ ფიგურების შესაბამისი შვიდი თანავარსკვლავედის განლაგებას იმეორებს ტაუროქტონიაზე მათი გამოსახულებების განლაგება. ისინი განთავსებული არიან ცის ეკვატორის გასწვრივ ერთ მწკრივზე, ცის ეკვატორი კი კვეთს თანავარსკვლავედებს გაზაფხულის და შემოდგომის ბუნიობის დროს. მითრაიზმის გავრცელების ხანაში უკვე იცოდნენ, რომ ცის ეკვატორი ზოდიაქოების შესაბამისად მოძრაობს. იულანსმა გამოთვალა,    რომელი თანავარსკვლავედები უნდა ყოფილიყვნენ განლაგებული ციური ეკვატორის გასწვრივ, როცა ბუნიობის წერტილი ხარის თანავარსკვლავედზე მოდიოდა და ეს სურათი ტაუროქტონიის იკონოგრაფიას დაემთხვა. ამ კონტექსტში ტაუროქტონია ასე აიხსნება: ხარის მოკვლა სიმბოლიზირებს ხარის თანავარსკვლავედის ბატონობის დასასრულს, ანუ მითრა ხარის მოკვლით ძრავს გაზაფხულის ბუნიობის წერტილს. ანუ მითრა არის სამყაროს მამოძრავებელი ღმერთი, რომელსაც ვარსკვლავებიც კი ემორჩილებიან. მას მიეწერება კოსმიური ძალა. არსებობს გამოსახულება ჭაბუკ მითრასი, რომელსაც ერთ ხელში კოსმიური სფერო უჭირავს და მეორეთი ზოდიაქოებს ატრიალებს. 
თუ ტაუროქტონიაზე ყველა ფიგურა თანავარსკვლავედს შეესაბამება, მაშინ რომელ თანავარსკვლავედს განასახიერებს თავად მითრა? ტაუროქტონიაზე მითრა ყოველთვის ხარის ზევით არის გამოსახული, ვარსკვლავების რუკაზე კი ხარის ზემოთ პერსეის თანავარსკვლავედია. ანტიკურ სამყაროში პერსეი ითვლებოდა სპარსეთის დამაარსებლად და თავისუფლად შეიძლება ირანულ ღმერთ მითრასთან ყოფილიყო დაკავშირებული. მითრიდატე და მისი შთამომავლები, რომლებიც მითრას ეთაყვანებოდნენ, თავს პერსეის შთამომავლად მიიჩნევდნენ. როგორც ჩანს, პერსეი და მითრა ჯერ კიდევ მითრიდატეს დროს გაიგივდა. ანტიკურ სამყაროში ჩვეულებრივი ამბავი იყო ღვთაების სახელის დაფარვა და მისი ჩანაცვლება. პერსეის ეთაყვანებოდნენ ქილიკიაშიც, ხოლო მითრას მისტერიებში მონაწილეთა ხელდასხმის მეხუთე საფეხური სწორედ პერსეის განასახიერებდა. 
